Маҡсат: Балаларҙа башҡорт халҡының байрамдарына, ғөрөф-ғәҙәттәренә ҡыҙыҡһыныу уятыу; һүҙлек запасын байытыу, бәйләнешле телмәр үҫтереү; уларҙа етеҙлек, талапсанлыҡ, ныҡышмалылыҡ, әүҙемлек, тапҡырлыҡ, сослоҡ, зирәклек тәрбиәләү.
Йыһазландырыу:Башҡорт халыҡ кейемдәре, икешәр тоҡ, бәләкәй флаг,таҫтамал, көйәнтә һәм күнәк, көршәк, таяҡ, ҡалаҡ, йомортҡа, арҡан, балаларға бүләктәр, сәк-сәк.
Байрам барышы:
Байрамса биҙәлгән майҙансыҡта күңееле йырҙар яңғырай,  балалар һәм килгән ҡунаҡтар ярымтүңәрәк яһап тора.
Алып барыусы:
Һабан туйы, хеҙмәт туйы
Шатлыҡ һәм бәхет туйы
Байрам итәйек көн буйы!
Һабантуй булһын ҡотло,
Бары ла булһын йортло,
Көнөбөҙ торһон имен,
Ырыҫлы булһын тимен.

-Хәйерле көн,килгән ҡунаҡтар, ҡәҙерле балалар, һеҙҙе үҙебеҙҙең Башҡорт балалар баҡсаһы “Тирмәкәйҙә” күреүебеҙгә бик шатбыҙ, әйҙәгеҙ бөгөн үҙебеҙсә саф башҡортса йырлап-бейеп, уйнап, күңелдәрҙе күтәреп,ярышып, рәхәтләнеп ял итәйек.Хөрмәтле ҡунаҡтар! Һабантуй байрамына рәхим итегеҙ! (Йыр “Үҙебеҙсә саф башҡортса...”)
-Күрһәтергә оҫталыҡты,
Етеҙлекте, йылғырлыҡты
Сыҡ һин оло яланға,
Кил һин беҙҙең байрамға.
- ҺАБАНТУЙ - башҡорттарҙың боронғо байрамы. Ғәҙәттә Һабантуй алдынан малайҙар һебә йыялар. Һебә йыйыу -  өй беренсә йөрөп һабантуйға бүләк йыйыуҙы аңлата,һуңынан ул бүләктәр ярыштар ваҡытында еңеүселәргә таратыла. (Малайҙар майҙансыҡ буйлап йөрөп һабантуй “күстәнәсе” йыя. Ҡыҙҙар уларға бүләктәр  бирә)
-Балалар,был бүләктәрҙе өләшеп йөрөүҙе үткән йылда Һабантуйҙа еңеү алған батырыбыҙға тапшырайыҡ, әйҙә, Батыр егет,сыҡ яланға! (көй аҫтында башҡорт кейемендә егет сыға, яурынында таяҡ. Шул таяҡҡа бүләктәрҙе бейләйбеҙ)
БАТЫР:
-Һаумыһығыҙ,балар, мин-Һабантуй батыры, һеҙҙең менән бергәләп күңел асырға, башҡорт балаларының байрамын ҡарарға тип ашҡынып килеп еттем!
Һабантуй байрамына
Йыйылыштыҡ, туғандар.
Йырлайыҡ та, бейейек тә,
Шатланайыҡ, балалар.
АБ:
-Рәхим ит,Батыр егет.
БАЛАЛАР шиғыр һөйләй:
1-се бала: Шатлыҡтар күңелебеҙҙә.
Ал ҡояш күгебеҙҙә,
Килегеҙ, дуҫтар, ҡунаҡҡа
Бергә: Һабантуй бөгөн беҙҙә.

2-се бала: Һабантуй, Һабантуй!
Уйнап – көлөп, йырлап - бейеп,
Гөрләп килә Һабантуй!

3-сө бала: Һабантуйға барыусылар
Күңел асып ҡайтырҙар.
Һабантуйға, Һабантуйға
Ашығығыҙ, батырзар!

4-се бала: Бөгөн тырыш хеҙмәт туйы,
Бәйгеләрҙә елеп ҡал.
Еңә алмаһаң, илама,
Еңеп сыҡһаң – бүләк ал.

5-се бала: Һабантуй – күңелле байрам,
Һәр кем һөнәр күрһәтә.
Кемдер бәйгелә ал бирмәй,
Кемдер еңә көрәштә.

АБ: Шулай итеп,беҙ бәйгеләрҙе башлайбыҙ! Ат сабышы.
Беҙ башлайбыҙ ҙур алыш:
Һабантуйҙа – ат сабыш.
Етеҙҙәр, ҡушылығыҙ:
Көслөләр өсөн ярыш. (Малайҙар, ат башының маскаһы беркетелгән таяҡтарҙы тотоп, ярыша)
БАТЫР-Һай,афарин,егеттәр,бик етеҙ икәнһегеҙ!

АБ: Йомортҡа менән йүгереү
Тормағыҙ елкә ҡашып,
Бына йомортҡа, ҡашыҡ.
Алайыҡсы ярышып,
Дәртебеҙ тора ташып.  (Был ярыш өсөн 6 ағас ҡалаҡ  һәм 12 - 15 бешкән йомортҡа әҙерләйбеҙ)

АБ: Киләһе бәйгебеҙҙе иғлан итәбеҙ- Тоҡ кейеп ярышыу
Кемдәр етеҙ, кемдәр өлгөр,
Минең янға килегеҙ.
Әйҙә ҡарайыҡ уҙышып,
Ҡапсыҡ кейеп ярышып.  (Был ярыш өсөн алдан 6 ҡапсыҡ (тоҡ) әҙерләйбеҙ), Батыр балаларҙы дәртләндерә, ярҙам итә. 

 АБ: Ярышып арып киттек,балалар, әйҙәгеҙ күмәкләшеп “Үҙән буйына” төшөп бейеп алайыҡ (Үҙән буйы)
Батыр: Афарин, балалар!Һабантуй байрамында һеҙ үҙегеҙҙең
уңғанлыҡты, зирәклекте, етеҙлекте күрһәтәһегеҙ! (Тоҡ менән һуғышыу)
Кемегеҙ ныҡ, кем һуң таҫыл –
Тоҡ менән алышабыҙ.
Етеҙерәк бүләк ала –
Әйҙәгеҙ ярышабыҙ.
(Был ярыш өсөн ике тоҡ һәм ултырып ярышыр өсөн урын әҙерләнә.)

 АБ: Бик етеҙ һәм сос балалар йыйылған был бәйгегә (Йомортҡа менән йүгереү)
Тормағыҙ елкә ҡашып,
Бына йомортҡа, ҡашыҡ.
Алайыҡсы ярышып,
Дәртебеҙ тора ташып.
(Был ярыш өсөн 6 ағас ҡалаҡ һәм 12 - 15 бешкән йомортҡа әҙерләйбеҙ)
АБ: Бәйгебеҙ аҙағына ла яҡынлаша-һуңғы ярыш Арҡан тартышыу.
Үҙ – ара ярышабыҙ -
Арҡан тартышабыҙ.
Әйҙә, дуҫым, килә һал,
Байрамда көс һынап ҡал.  (Был ярыш өсөн арҡан әҙерләйбеҙ)

Батыр: Бөгөнгө Һабантуйҙа булыуыма бик шатмын, үҙемә тиң булырҙай алмаштар үҫеп килеүенә мин ныҡ ғорурланам. Башҡорт халҡы элек-электән сос, көслө, тырыш булған, һеҙ ҙә шулай булығыҙ, башҡорт рухына, теленә, иленә тап төшөрмәгеҙ!
 
АБ: Быуаттарҙан беҙгә килгән
Һабантуй байрамдары.
Халҡымдың изге йолаһы,
Йәйҙең күрке, йәмдәре.
Һабан, һабан, һабантуйы,
Күкрәп үҫер иген туйы.
Түҙемһеҙлек менән көтә
Халҡым уны бер йыл буйы.

